
Мектеп оқушыларының көшбасшылық қабілеттері тақырыбы бүгінгі таңда ғалымдар мен зерттеушілердің тарапынан үздіксіз қолға алынып отырған тақырып. Сыныптағы көшбасшы – сыныптың ғана емес, бүкіл мектеп ұжымының, ата-ананың, тіпті қаланың, ауданның, республиканың мақтаны болуы әбден ықтимал. 
Мектеп оқушысының көшбасшылық қабілеттілігі оның бастамашылдығымен, жаңалыққа құштарлығымен, ойын еркін білдіріп, сыни көзқарасты ұстана алатындығымен ерекшеленеді. Өзіне ерекше талап қойғыш, дәстүрден тыс міндеттерді әмбебап әдістермен шешуге бейімділігі жоғары, жауапкершілігі мол тұлғаның сыныптастарымен қарым-қатынасы да жоғары деңгейде болатыны белгілі. 

Қазіргі уақытта күн сайын орын алып отырған елеулі өзгерістердің арқасында білім беру жүйесінде де, оқыту әдістемесінде де жаңарулар орын алуда. Мектеп оқушыларының көшбасшылық қабілеттері айқындалған соң, енді олармен үздіксіз, нәтижеге бағытталған жұмыстар реті жалғасатын болады. Ұстаздардың тарапынан мектепте көшбасшылық қабілетті дамытуға бағытталатын жұмыстардың кейбір түрлеріне тоқталайық. Бірінші, зерттеу жұмыстарына бағыт-бағдар  беру. Зерттеу әдісін қолдану қажеттілігі көшбасшы оқушылардың білім, машық, икем, қызығушылық қасиеттерінің дами түсуімен ерекшеленеді. Өздігінен іздену белең алып, зерттеу жұмыстары арқылы оқушы өзінің талап-тілектерін, ұмтылып отырған межесін қанағаттандыруға тырысады. Жаңа білім көзін дайын күйінде ала салмайды, өзі ізденіп, қарастырып, талмай еңбектену арқылы қол жеткізеді. 
Болашақ көшбасшыларды ерте бастан анықтау, дамыту мен тәрбиелеу қазіргі уақытта педагогика мен психологияда зерттелу үстінде. Отандық психологиялық-педагогикалық ғылым мен білім беру тәжірибесінде де бұл мәселенің танымалдығы арту үстінде. Қазіргі жағдайда болашақ көшбасшыларды дайындау мемлекеттің стратегиялық міндеті болып саналады. Бұл өзекті мәселенің шешімін табуы қоғамның қарқынды өркендеп, білім көкжиегіне ұмтылған жастардың, оқушылардың санының арта беруіне ықпал етеді. 

Көшбасшыны қалыптастыру – уақыт талабы, жалғасын таба беретін үздіксіз жұмыс. Бұл бағыттағы жұмыстарды тиімді ұйымдастыруға да болады, оқыту мен тәрбиелеу үдерісінде жалғастырып отыруға болады. Кез келген тұлға үшін қазіргідей қатаң бәсекелестік жағдайында терең білім ауадай қажет, өмірлік ұстанымдарын алға тарта білуі үшін жан-жақты білім қорын бойына жинақтауы тиіс. Көшбасшылық қасиет кез келген мектеп оқушысының өзіне деген сенімділігін арттырып,  үйлесімді дамуға жол салады, өз алдына келелі міндеттерді қоя алады[1, б.12-13]. 

Қазір барлық мектептерде дерлік ғылыми-зерттеу жұмыстарын ұйымдастырудың діңгегі – оқушылардың ғылыми қоғамы. Оқушылардың ғылыми қоғамына барлық балаларды тартпайды, ерекше дарыны бар, зерек, жаңашыл, қолынан зерттеу, іздену келетін жеткіншектерді енгізеді. Бұл қоғамның өз мақсаты бар – оқушылардың ғылыми ізденіске қызығушылықтарын арттыру, қосымша деректермен жұмыс жасауға дағдыландыру, белгілі бір таңдалған тақырып аясында жетекші мұғалімнің бағытымен оқушы өзі ізденіске түседі, көп жұмыстар атқарады. Жас зерттеушіге айналған тұлға жұмысына мониторинг жасалып, ғылымға жетелеу арқылы шығармашылық мүмкіндіктері өрістейді. Әр сыныптан бес не 10 пайыздық шамада оқушылар ат салысуы ықтимал. Күтілетін нәтиже – оқушының тың ізденіске бейімделуі, жоғары нәтижелерге ұмтылыстарын шыңдау, ізденіс нәтижесінде алып отырған жаңа білімдерінің жоғары деңгейі. Білімді ала беру мақсат болып табылмайды, ізденіс нәтижелерін оқушылар семинар, конференцияларда ортаға салып, зерттеулік ізденісінің алғышарттары қалыптасады. Өз жұмысын қорғау арқылы әр тұлға өз көзқарасын дәлелдеп, тыңдармандарын сендіруге жаттығады, ізденісін байқатады. Бір ерекшелігі, бұндай зерттеу жұмыстарында нақты күнді жоспарлау мүмкін емес, өйткені әр оқушының шығармашылық деңгейі, дайындық барысы әр қилы болады. Ғылыми-ізденіс, зерттеушілік жұмыстары бір жағынан, мектеп оқушысының жаңа өнімге қол жеткізе алатындығын байқатады, екінші жағынан, ізденіс процесінің мәнділігінде. Өзіндік зерттеу тәжірибесі тиімді, мектептегі оқушылардың дарындылығын дамытудағы бұндай еңбек арқылы зерттеуге ұмтылыс, өзіндік көзқарас қалыптастыру дағдылары өркендей түседі. Зерттеу дағдылары мен білігін арттырып отыру – бүгінгі білім саласының маңызды міндеті. 
Ғылыми-зерттеу жұмысына араластыру алдында эксперименттік жұмыс жалғасын табады. Мақсаты – оқушылардың қызығушылық танытып отырған бағытын айқындау, аталмыш қоғамның жұмысына бейімдеу. Жазбаша сауалнама алуға да болады, мынадай сұрақтар ретін алға тарту арқылы оқушылардың таңдап отырған бағыты, қызығушылық себептері аңғарылады. Бірнеше сұрақтарды алға тарталық: 

1. ғылыми-зерттеу жұмысына ден қоюдағы басты мақсатың не?
2. таңдаған бағытыңда қандай мәселе қызығушылық туындатады?

3. қандай да бір жаңалық ашқың келе ме?

4. зерттеу барысында қандай әдістерді басшылыққа аласың?

5. деректермен, қосымша әдебиеттермен жұмыс жасаған ұнай ма?

6. жинаған дереккөздеріңді саралап, сұрыптап, жүйелеу қызықтыра ма?

7. ғылыми ізденіс арқылы қандай мақсат көздедің?

8. түпкі нәтижелі еңбегіңде қандай жаңалықтарға ден қоя алар едің?

Бұндай жетелеу сұрақтары арқылы мұғалімдер өздерінің жоспарларына қатысты көп мәліметтер жинақтап, көшбасшылық қабілеті жоғары оқушы жайлы бірқатар деректер жинақтайды. 


Мектеп оқушыларының көшбасшылық қабілеттерін дамытудың тағы бір формасы – тест тапсырмалары. 

Тест дегеніміз - ғылыми өлшемдер негізінде сыналған әр түрлі мақсатта педагогикалық өлшеулер жүргізуге қолданылатын, қысқаша стандартталған, сынау уақыты шектелген тапсырмалар жиыны. Ондай стандартталған тапсырмалар сынақтан өтіп отырған тұлғаның білім көрсеткіштерін белгілі бір деңгейде тексеруге мүмкіндік береді [2, б. 156].

Жетістіктер тестері - сыналушының нақты білімді, іскерлік дағдысын қалай меңгергенін анықтауда қолданылатын психологиялық диагностика әдістерінің бірі. Жетістіктер тестілері қабілеттіліктің, білім, іскерлік, дағдының қаншалықты ілгері басқанын бағалауда, кәсіби және басқа дайындықтар нәтижесін, мектеп ұстаздары жетістіктерін анықтауда кең қолданылады. Оларды көбінесе пәндік тестер деп атаймыз. Сыныптағы көшбасшы оқушылар үшін мұғалім стандарттан тыс күрделі тапсырмалар легін әзірлеуге болады, өйткені мектеп бағдарламасы қиындық туғызбайтын оқушылар үшін тапсырмалардың күрделі, қосымша білім мен біліктілікті ерекше қажет ететін тапсырмалар жиынтығынан тұрғаны абзал. 
Тест-сауалнама – Сен көшбасшы болуға қабілеттісің бе?
Нұсқау:  Мұғалім тарапынан бірнеше  сауал ұсынылады, бұл сауалдарға «Иә» немесе «Жоқ» деп жауап беру керек. Мысалы:

1. Өз пікіріңді қажетті тұста айтқан орынды деп ойлайсың ба?

2.Өз досыңды белгілі мәселе бойынша толық сендірген жағдайда қанағаттанушылық сезімді байқайсың ба?

3. Шешім қабылдауға қауқарсыз деген пікір сіздің атыңызға айтылды ма?

4.Басқа адамдарға  нық сенім қалыптастыра аламын деп ойлайсың ба?

5. Достарың, қоршаған орта сенің ойыңа келісім бермесе, уайымдап, өзіңе көңілің толмайтын уақыт бола ма?

6. Өзіндік бастамамен сыныпта қолға алып, ұйымдастырған шара болды ма? 

7. Сенің ойыңша, кім көшбасшылыққа лайықты? 

а)ең білікті адам

ә)мінезі қайсар, ерік-жігері мықты жан.

8.Қиындықпен бетпе-бет ұшырассаң, өзіңді қалай ұстайсың?

а)ештеңеге зауқым болмайды

ә)тындыра алмаған істі аяқтап, қиындықты жеңуге деген ерекше құлшыныс пайда болады.


Бұндай тапсырмалар орын алған сауалнамалар біріншіден, мектеп оқушыларын ойлануға, әр мәселенің байыбына терең үңілуге ықпал ететін болса, екіншіден, сенімділік, өзін жоғары бағалау сияқты қасиеттері арта түседі. 
         «Мен – көшбасшымын!» тренингін ұйымдастырудың да ерекше мәні бар. Бұндай тренингтер оқушылардың көшбасшылық қабілеттерін дамытуға, өз мүмкіндіктерін бағаалуға арналған жұмыс түріне енеді. Ұсынылған тапсырмалар арқылы  оқушылар тұжырым, қорытынды жасап дағдыланады. Бұл бағытта мынадай ойларды бастап беруге болады, әрі қарай ой топшылауды оқушылар өздері жалғастыратын болады: 

1. Менің ойымша, білім негізі...

2.Өмірімдегі ең бақытты күнім...

3.Өмірдің мәні...

4. Жанұя бақыты...


Басталған ойды толықтырады, нақты бір білім саласын қамтымағанмен, ой-өрісті, дүниетанымды нығайтуда үлесі зор тапсырмалар болып саналады. 
Көшбасшы қандай сыныпта оқыса да, өз соңынан достарын, құрбыларын тарта алу қабілеті бар, іске деген қызығушылықтарын туындата алатын тұлға. Ол жалпы мақсатқа қол жеткізу үшін барлық күшін жұмсап, көпшіліктің мүддесін де баса ойлайды. Кейбір қиындықтарға, сабақ барысында күрделі мәселелер алдынан ұшырасса да, оқушылар осындай көшбасшымен ақылдасып, кеңеседі және оның міндетті түрде қолдау беретіндігін біледі. 

С. Маханова: «Көшбасшы өзінің айналасындағыларға жол нұсқап қана қоймайды, сол сияқты оның маңындағылар соңынан өз көңіл қалауымен, ешбір итермелеусіз-ақ ереді»[3, б. 15] -дейді. Көшбасшы тұлғаның бойында орын алатын психологиялық сапалық қасиеттер, атап айтқанда ұшқыр ой, күшті ерік-жігер, ұйымдастырушылық қабілеттер бірден байқалып тұрады. Бұл ойды отандық ғалымдар Г.К. Ашина, И.Р. Колтунова, Б. Ш. Ойрат,  Е.С. Кузьминалар да қостайды. 
Жинақтайтын болсақ, көшбасшылық қабілет – оқушы бойындағы ерекше дарын, талант. Мектеп оқушыларының ғылыми жұмыспен айналысуы жеткіншектердің жарқын болашағына жол нұсқайды.  Жалпы білім беретін орта мектептегі негізгі пәндер бойынша оқушылардың ғылыми- зерттеу жұмыстарын жүргізу көшбасшылық қабілеті жоғары оқушылардың бойларындағы қабілет-қарымын, танымдық қызығушылықтарын, логикалық ойлау барысын, нәтижеге бағытталған әрекеттерге бейімделуіне түрткі болады. 

                         Қолданылған әдебиеттер

